Mashad, 23. listopada 1977, (hotelu ne znam ime, jer još nisam usavršio arapsko pismo)

Mrljica na desnoj strani (zapravo u sredini) predstavlja konja koji se propeo uvis, sa ogledalom na guzici, te se vidi njegov blijedi dvojnik. Jučer sam dobio pasoš prije no što je isteklo sat vremena. Otišli smo zatim u hotel autobusom ١٠٨ (108), a bilo nam je lijepo, jer vozač ne samo da nas je pustio prve u autobus, već nam je i kupio keksa, a karte nije htio da poništi. Čudna stvar. Vito je došao u hotel na vrijeme, a na stanicu smo krenuli oko 1730. Imali smo vlak za Mashad u 1915. Najveći dio noći je Ina provela spavajući u mreži za prtljag, dok je Vito ležao na drugoj strani (također u prtljazi). Što se mene tiče, sa još trojicom Iranaca sam izvukao sjedišta i počeli smo spavati. Međutim, tokom noći sam se više puta budio od hladnoće i iz ranca vadio nove komade garderobe da stavim na sebe. Bilo mi je čudno: u Tehranu sam imao bluzu i prsluk, a ovdje navlačim džempere. Kad god sam pogledao kroz prozor, vidio sam samo ravnu liniju beskrajne ravnice pokrivenu bijelom materijom. Ispočetka sam  mislio da je to pijesak, no ujutro sam primijetio da taj pijesak pada s neba u vrlo lijepim kristalićima, u Jugoslaviji udomaćenim pod nazivom snijeg. Ove mrlje sada nastale su zato što me Ina opet nešto iživcirala -  nekad stvarno zna biti užasna i potrebno mi je puno da se mogu kontrolirati da je ne udarim. Nadam se da će se popraviti. Ona je već i sada dobra, no meni je stvarno dovoljna sitnica da me razbjesni. Baš bih volio da znam zbog čega sam ovakav – što sam ovoliko nervozan i razdražljiv – možda želim da ona uvidi da se ne ponaša prema meni onako kako treba ili želim da bude ozbiljna, pošto mi je ona, već samom svojom prisutnošću, nametnula ozbiljan i težak teret. Nego da nastavim sa putopisom – što smo se više približavali Mashadu, to je snijeg bivao sve jači i veći. Na samoj stanici, pošto smo se najprije u vagonu izderali i izvikali psujući snijeg, izašli smo na 20 cm debeli, mekani, bijeli i ledeni pokrivač – Ina u tenama, ja u šupljim cipelama. Normalno mi je izgledalo da u prvoj prodavnici obuće kupimo dvoje kanađanke – nisu loše, a koštaju oko 300 din (jedne). Nakon toga smo taksijem otišli do autobuske stanice, nakon zaustavljanja pred kampom gdje je crazy taksista mislio da idemo (po ovakvom vremenu). Ustanovilo se da autobusi idu rano ujutro u 7, 8, 9 i 10 sati, te je Vito upravo sada otišao da kupi karte za sutra. Noćas ćemo spavati u ovom hotelu kojem ne znam naziva, jer se ispostavilo da je arapski teži no što sam mislio. U sobi, inače, ima 7 kreveta. Na 3 su Jugosloveni, na jednom Holanđanin, na jednom Nijemac, na 2 su (mislim) Novozelanđani. Napolju i dalje pada snijeg. Čudno je da više ne osjećam onu dječiju radost koja me nekad znala obuzeti i golicati po utrobi kad bih gledao tu bijelu materiju. Izgleda da sam izašao iz djetinjstva, no još nisam stupio u ono najzrelije doba. Baš me interesuje gdje sam sada. Vito se pokazuje kao vrlo simpatičan momak. Preziva se B., iz Maribora je, ’54. godište, a završio je 4 godine ekonomskoga fakulteta. Preostalo mu je da još da diplomski rad. Jedva čekam da izađem iz Irana – zapravo mi svaka zemlja prilično brzo dosadi – mislim da će me divljina Mazari Šarifa zadržati na neko vrijeme. Mnogo, mnogo me mrzi da više pišem -  otići ću sada spavati. Ne mogu da spavam – hladno je, a i ne spava mi se. u sobi leži samo Holanđanin, a ja sam drugi. Ostali su otišli van. Ina je upravo maloprije otišla sa Vitom da kupi nešto za klopu – potrebna će nam biti i za danas i za sutra kad budemo putovali. Holanđanin se upravo probudio -  simpatičan tip krupnih plavih očiju i plave kose i brade. U sobu je sada ušao Nijemac – ima ogromnu smeđu čupavu kosu (kao Hendrix), bradu i okrugle naočale. Primjećujem da sve ovo pišem samo stoga da ne bih konačno napisao one dvije proklete riječi: sâm sam. Ne stoga što su upravo sada  Nijemac i Holanđanin izašli vani, te sam ostao sam u sobi, već stoga što u duši osjećam čudnu prazninu i samoću. Koliko bi mi sad pomogao jedan obični plamen šibice – ne bih bio sam, bilo bi mi toplo i ugodno. Ovako, da ne pišem ove gluposti, buljio bih kroz prozor ili bih ležao skroz zavučen u vreću, otvorenih očiju. Holanđanin je upravo ušao u sobu, provaljujemo nekoliko bezveznih rečenica o vremenu, o vizi za Afganistan koja ovdje košta 7$, itd. to me donekle udaljava od samog sebe, no sam sada opet prepušten stihiji svojih misli. Da li mi je svejedno što je Ina sada sa Vitom? (Opa bato, provaljujem suštinska pitanja.) Mislim da i jeste i nije. Da je u sobi, bio bi isti đavo – ona bi ležala na jednom, ja na drugom krevetu, ja bih ćutao, ona bi se smijala ili koješta provaljivala. Uopće, strašno mi smeta njena neozbiljnost – kao da nema 19 ½, već 12 ½ godina. Mislim da sam strašno udaljen od nje, a u zadnje vrijeme me hvata paničan strah da povratim staro osjećanje bliskosti koje je nekad bilo među nama. Osjećam naime da se razdvajamo, ali tako da nas više ništa ne može sastaviti. Čak vidim sliku: ona na jednom kraju okrugle cijevi sa ispruženim rukama, a ja se kroz tu vakumsku cijev udaljavam beskrajno brzo sa paničnim izrazom straha na licu, također sa ispruženim rukama. Morat ću malo porazgovarati sa njom čim budem imao prilike o problemima koji nas muče. Prije smo mogli razgovarati na svakom mjestu i u svako doba, ali sada je tu Vito, pa mi nije baš ugodno da sebe i nju izlažem seciranju tog čovjeka. Volio bih da ne volim Inu. Bio bih onda mira, manje bih pazio na nju, ne bi me mučilo ono što izgleda kao ljubomora, a što je zapravo samo želja da ona bude tu, uz mene i da mi ponekad uputi koju riječ. Hladno mi je oko srca i u duši još više nego što je hladno napolju, gdje ljudi čiste snijeg sa ravnih krovova kuća napravljenih u arapskom stilu. Čudan kontrast – džamije, kupole, islamske arabeske i fontane, ruže i cvijeće, sve pokriveno snježnim pokrivačem. Baš je dobro da u Tehranu nismo ostavili džempere kako smo planirali. Kako izgledaju u mašti prosječnoga Europljanina ovi gradovi? Otprilike kao na razglednicama: turbani, zarovi, feredže, kupole, dućani, sve obasjano nemilosrdnim zrakama sunca. I sada je sve isto – isti ljudi, iste žene, isti dućani – no pod ovim pokrovom snijega sve dobiva jezivi izgled razočarenja u one krajeve koje smo zamišljali egzotičnim, toplim i prijaznim. To razočarenje može za sobom da povuče i ostalo, kao što je razočarenje u ljude ili u ženu koja je jedino što ti je ostalo na svijetu. Baš o tome razmišljam – ne mogu reći da sam razočaran u Inu – shvatam sve njene štoseve i odgađanje neminovne promjene, ali ne mogu reći da sam sa njom prezadovoljan – ukratko jedno normalno furanje koje je iz ZEFAZA-e (zezanje, fatanje, zanimljivo) prešlo u ZETUNO-u (zezanje, tucanje, normalno furanje, bez većih iznenađenja sa obje strane). Ipak, jedva čekam da ostanem sam sa djevojčicom da u njoj totalno srušim otpor i da je prepustim da se sama preporodi, normalno bez utjecaja s moje strane, izuzev roditeljskih savjeta. Znam da će ovo (o kršenju otpora) izazvati u njoj revolt i povećan otpor, kad ovo pročita, ali se nadam da će shvatiti da bi do promjene neminovno došlo i da je ostala u Sarajevu i da mene nije nikada upoznala. Upravo pričam sa Nijemcem – začudo mi razgovor dobro ide. Ne znam otkuda mi naviru riječi, valjda bolje govorim kad sam uzbuđen i kad se osjećam izgubljeno. Sada sam stvarno izgubljen – daleko od svega u Jugi, od staraca, od prodatih ploča, od muzike, od "Blue Jeans Blues"-a. Nijemac je upravo zapalio jedan mirišljavi indijski štapić – genijalno miriše. Nudi me čajem, no ne uzimam jer ne želim da mi sada ruke budu zauzete, a ne želim niti da primijeti da mi drhte ruke. Gdje su se do đavola zadržali dosad ono dvoje? Ne želim o tome niti da razmišljam – imam u djevojčicu puno povjerenje što se tiče tih stvari. Ipak mi nedostaje, jer je nema pred mojim očima. Čak imam običaj da se probudim noću i da je gledam kako spava – ponekad je čak i blago dodirnem rukom, tek da se uvjerim da je tu, da nije san, i da nisam sam. Ona je tu, ali ipak mislim da sam usamljen među cijelim ovim prokletim svijetom “…kao samac usred svemira…” Da nisam možda ja kriv za ovakvo stanje, ili ja ovo stanje prije nisam ni primjećivao. Ili sam možda ja započeo svoju privatnu, unutrašnju promjenu, a da nisam na nju obratio pažnju? Šta je to kog vraga? Samo pitanja, a odgovora nigdje nema...
